http://www.berria.info/testua_ikusi.php?saila=harian&data=2007-01-26&orria=017&kont=008
2007-01-27




599 hitz

 «Urte batzuk barru, energia eolikoak egun duen indar bera izan dezake olatuen energiak» 

Manuel Gonzalez Azti-Tecnalia Korporazioko Itsas Dinamika eta Ozeanografia koordinatzailea 

Itsasoko olatuen energia aprobetxatuz, energia elektrikoa lortzeko proiektuak abian dira Euskal Herrian, eta emaitza ona izango dutela ziur da Gonzalez. 

Asier Alkorta - Bilbo 

Kontsumitzen dugun energia sortzen duten baliabide naturalak «kinka larrian» daudela ohartarazi zuten atzo Bilbon, Itsas Energiari buruz eginiko bigarren jardunaldietan. Energiaren Euskal Erakundeak antolatu zituen topaketak. Azaldu zutenez, Euskal Herrian martxan dira itsasoko olatuen indarra energia elektriko bilakatzeko proiektuak. Horietako baten ardura du Azti-Tecnalia korporazio teknologikoak, energia berriztagarrien alorrean lanean dabilen erakundeak alegia. Manuel Gonzalez Azti-Tecnalia korporazioko Itsas Dinamika eta Ozeanografiako koordinatzaileak energia iturrien egoeraren eta proiektuen nondik norakoen berri eman zuen. 

Zerk bultzatu du Azti-Tecnalia korporazioa itsasoko energia aztertzera? 

Guk ez ditugun energia baliabideen gero eta mendekotasun handiagoa daukagu. Energia inportatzaileak garen heinean, gure gizarteak, gure ekonomiak, horren arabera funtzionatzen du. Denbora aurrera doa, eta egoera gero eta okerrago dago. 

Energia iturriak kinka larrian daudela konturatzeko, gizartean kontzientziazio kanpaina bat egin beharko litzateke? 

Denok konturatu beharko genuke petrolioa, ikatza eta beste ez direla energia berriztagarriak. Momentu batean bukatu egingo dira. Horretaz gain, ingurugiroan kutsadura handia eragiten dute energia mota horiek. Orain bultzatu nahi duguna, berriz, bestelakoa da. Energia berriztagarria da, eta ingurugiroari begira ere osasungarriagoa da. 

Zertan oinarritzen da zuen proiektu berria? 
Euskal Herriko kostaldean ipar -mendebaleko uhinak datozkigu bakarrik. Guk olatuen indarra hartuko duten instalazioak itsaso erdian jarri nahi ditugu. Egokiagoa da. Itsaso erdian olatuek ikaragarrizko indarra daukate; kostaldera heltzen direnean, indarra badute, baina ez hainbestekoa. Leku egokia aurkitu nahian gabiltza. 

Eta itsaso erdian jarri nahi dituzuen instalazioek nola funtzionatuko dute? 

Olatuak instalazioetara heltzen denean gora egiten du kameren barrutik, eta barruan dagoen airea konprimitu ondoren, goiko aldetik dagoen zulo txiki batetik irteten da presio handiz konprimitutako airea. Horrek turbinei eragin eta turbinak mugitzen ditu. Sorgailu elektrikoek energia elektrikoa ekoizten dute azkenik. 

Energia berriztagarria itsasotik ustiatzerakoan arazorik gerta al daiteke? 

Momentu honetan proiektuaren puntu ahulei aurre egiteko leku egokien bila gabiltza. Baina baliabide natural oro ustiatzerakoan kalteak izaten dira beti. Gure helburu nagusia auzi hori gainditzea da. 

Proiektu berriek inbertsio falta izaten dute normalean. Honelako egitasmoetan inbertsio gehiago egiteko eskatuko zenuke? 

Duela gutxi errege dekretu bat atera zen, eta horren arabera, energiaren esparruan lan egiten dugunoi laguntzak ematen dizkigute eta apurka-apurka gero eta laguntza gehiago ari gara jasotzen. Hala ere, erakunde publikoek erabat fidagarri diren proiektuei ematen diete laguntza. Gure proiektuak jaso du Eusko Jaurlaritzaren laguntza, eta elkarlanean dihardugu. 

Zenbaterainoko indarra eman dezake itsasotik ustia genezakeen energiak? 

Indar maila altua izango litzateke. Energia eolikoak izan duen gorakadaren bezalakoa izango balu itsasokoak, 15-20 urte bitartean, haize errotetatik egun ateratzen dugunaren adinako energia aterako genuke itsasotik. 

Tankera honetako proiektuen emaitza errealak ikusteko denbora asko pasatu behar al da? 

Itsasoko energia guztiz egonkortu arte urteak igaro beharko dute; agian hamar urte baino gehiago. Energia eolikoa ere 70-80ko hamarkadetan hasi zen garatzen, eta egun egonkortuta dago. 

Mutrikuko portuan olatuen indarra aprobetxatzeko aurrera eramandako proiektuak salaketak jaso ditu Greenpeace talde ekologistaren aldetik. Zer deritzozu? 

Ez dakit zehatz-mehatz zer esan duten. Guk eskaintzen duguna Mutrikun egin denaren aldean ezberdina da, baina Mutrikuko kasuan, kostaldean paratzen den energia aprobetxatzea da helburua. Hala ere, ez dut uste ingurugiroari kalte handirik egin dionik. 

Baina etorkizunera begira ere kalterik ez du eragingo? 

Nik uste Greenpeace taldeari berdin zaiola itsasoaren energia aprobetxatzea. Proiektuak berak dakartzan lanek eragingo zuten ekologisten haserrea, hala nola instalazioen ezartzea. 

Azti-Tecnalia korporazioak 2006ko Sabino Arana saria jaso du. Nola hartu duzue saria? 

Oso pozik gaude. Sari honek orain arte Azti-Tecnalia korporazioak egindako lana eskertzen du, eta horrek lanerako motibazioa handitzen digu. Lanean jarraitzeko bultzada eman digu sariak. 

